03  - «Б»   Экология негіздері 

Экология

№ 1 «Жыл мезгіліне саяхат» 

    Мақсаты: әңгіме мазмұнын тыңдай отырып, жыл мезгілдерін дұрыс таба білу. Жыл мезгілдерінің алмасып отыратынын ұқтыру. «Жыл бойы» деген жалпы түсінік беретін тіркестермен таныстыру. 

    Керекті құралдар: жыл мезгілдерін бейнелейтін мазмұнды суреттер. Әр баланың жауабына сай салынатын асықтар, қалташалар. 

    Ойынның шарты: жыл мезгіліне сәйкес аялдамаларда мазмұнды суреттер мен қалташаларға салынған асықтар жату керек. 

    Ойынның барысы:
 Жүргізуші: Қазір біз жыл мезгіліне арналған таңғажайып саяхатқа аттанамыз. Жол бойындағы көптеген аялдамаларға тоқтап, демаламыз. 

    1-ші аялдама: Балалар, айналаға қараңдаршы, айнала ақ көрпе жамылған, өзендер қатып қалған. Жылы киінген балалар шаңғы теуіп жүр. 

    (балалардың жауабы). 

    Жүргізуші: Саяхатымызды одан әрі жалғастырамыз. 

    2-ші аялдама: Аспанның түсі суық, сұр бұлт жиі-жиі торлайды. Тырналар сап түзеп, жылы жаққа ұшып бара жатыр. Бау-бақшада жемістер уылжып, пісіп тұр. 
    (балалардың жауабы). 

    3-ші аялдама: Сай-салада сылдырап сулар ағып, ағаштар бүршік жара бастады. Құстар ұшып келіп, балалар оларға ұя жасап жүр. 

    (балалардың жауабы). 

    4-ші аялдама: Айнала қызыл-жасыл гүлде бөленген. Көбелектер. Аралар гүлден-гүлге ұшып-қонып жүр. Балалар өзен жағасында күнге қыздырынып жатыр 

    (балалардың жауабы). 

    Осылайша суреттеу барысында балалар әр жыл мезгіліне байланысты мазмұнды суреттерді көріп, соның мазмұнына қарай жауап береді. Дұрыс жауап берген балалардың қалташаларына асықтар салынады. Асықты кім көп жинаса, сол жеңіске жетеді. 
Экология

№ 2 «Бұл қай кезде болады?» 

    Мақсаты: балалардың жыл мезгілдеріне байланысты білімдерін анықтау және әрі қарай дамыту. 

    Ойынның шарты: жауап берген балаға сақина беріледі. Жүргізушінің сұрағына қарай жыл мезгілдерінің ерекшеліктерін атау. 

    Ойынның барысы:
 Жүргізушінің қойған сұрақтарына балалар ойланып, дұрыс жауап береді. 

    1. Балалар, қай кезде қызыл, сары жапырақтар көп болады?

    (балалардың жауабы). 

    2. Қай кезде жеміс-жидектер жиналады?

    (балалардың жауабы). 

    Балалардың жауаптарынан табиғат құбылыстары мен адам еңбегінің қай жыл мезгіліне байланысты екенін анықтауға болады. 

    Жүргізуші: Енді мен жыл мезгілдерін атаймын. Ал, сендер соған байланысты бұл кезде не болатынын, адамдар немен айналысатынын айтасыңдар. Мысалы: Көктем деймін де, сақинаны Әйгерімге беремін. Әйгерім тез ойланып, көктемде не болатынын айтады. Әйгерімнің жауабы: Көктемде қар ериді. Әйгерім сақинаны қасындағы отырған балаға береді. Ол да көктемнің бір белгісін атайды. Осылайша ойын жалғаса береді. Ойын шартын бала толық меңгергенде ғана ойын басталады. Қиналған балаға тәрбиеші бағыттаушы сұрақтармен көмектесіп отырады. 

Экология

№ 3 «Бұл қай кезде болады?» 
    Мақсаты: балаларды белгілі бір жыл жыл мезгіліне байланысты әңгіме немесе тақпақ түрінде берілген табиғат көріністерін салыстыруға білуге үйрету, есту, ойлау қабілітін дамыту. 

Ойынның барысы:

Бу ұшады жоғары,

Сайларға су толады. 

Дүрілдейді трактор

Түрленеді қырат-қыр. 

Жұпары аңқып даланың. 

Исі мұрын жарады. 

Жылы самал соғады

Бұл қай кезде болады? (Көктемде)
Көбелек те, гүл де бір,

Қызыл-жасыл күллі өңір.

Аспан төрі ақша бұлт

Бау-бақшада барша жұрт. 

Саңқылдаған саз әні, 

Көлде құстың базары. 

Жидек пісін толады

Бұл қай болады? (Жазда)
Көлдің беті кілегей,

Жер сап-сары бірегей. 

Тырау-тырау тырналар

Түстікке бетті бұрды олар. 

Қара суық жел есті,

Күннің көзі көмескі

Колхоз егін орады

Бұл қай кезде болады? (Күзде)
Экология

№ 4 «Табиғат құбылыстарын ажыратып олардың
қасиеттерін ата» 
    Мақсаты: пішініне қарап, қар мен жаңбырды ажырата білу, табиғат құбылыстары жөніндегі білімдерін бекіту (қатты, жұмсақ, ериді, буға айналады). 

    Керекті құралдар: қар мен жаңбырды бейнелейтін суреттер. 

    Ойынның барысы:
Балаларға қар мен жаңбырдың суреттерін көрсетіп, оларды бір-бірінен ажыратып айту тапсырылады. Білімдерін анықтау барысында осы құбылыстардың қасиеттерін айтып берулері керек. 

Экология

№ 5 «Үй жануарлары мен жабайы жануарларды ата» 
    Мақсаты: үй жануарлары мен жабайы жануарлар туралы білімдерін бекіту. Тез ойлау қабілетін, зейінін тәрбиелеу, белсенділігін арттыру. 

    Ойынның шарты: орманның, қораның суреттері салынған үлкен картаның астындағы бос тор көздерге тиісті жануарларды жарыса отырып орналастыру. 

    Ойынның барысы: 
Ойыншылар екі топқа бөлініп, әртүрлі табиғат көрінісі салынған бір-бір үлкен картадан алады. Жүргізушінің белгісі бойынша балалар жануарлар бейнеленген үлестірмелі карточкаларды үлкен картадағы салынған сурет мазмұнына қарай бос тор көздерге орналастырады. Кім бос тор көздерді толтырып, жануарларды дұрыс атаса, сол жеңіске жетеді. Ойыншылар үлкен карталарымен алмасып, ойынды одан әрі жалғастырады. 
Экология

№ 6 «Қай жануар қайда мекендейді?»
    Мақсаты: жануарларды ұқсас белгілеріне қарай табу, олардың мекен-жайын анықтау. 

    Ойынның шарты: ойыншыға тасты беріп, жануарларды суреттеу арқылы қай жануар екенін дұрыс таба білу. 

    Ойынның барысы: 
Жүргізуші балаларды ойынның мазмұнымен таныстырады: - Естеріңде ме, балалар, біз суреттеу арқылы екі заттың ұқсастықтарын тауып үйренгенбіз. Бүгін біз былай ойнап көрелік. әркім екі жануарды көз алдына елестетіп, олардың бір-бірінен айырмашылығы мен ұқсастығын суреттеп береді. Біз жауабын тауып, қайда мекендейтінін айтамыз. Мен қолымдағы тасты кімге берсем, сол жұмбақтайды. Тасты алған бала былай жұмбақтауы мүмкін: «Екі жануар да жылдам қимылдайды». Біреуі сұр түсті, екіншісі сары түсті. Біреуі тауықтарды жақсы көреді, өзі сондай қу, ал екіншісі малға шабады, өзі қорқау. Бұлар қандай жануарлар және қайда мекендейді? Деп тасты екінші балаға ұсынады. Ол жауабын айтады. Жауап дұрыс болмаса, айыбы төленеді. Ойынды осылай жалғастыра беруге болады. 
Экология

№ 7 «Бұл қандай құс» 
    Мақсаты: белгілі бір ерекшеліктеріне қарай құстарды суреттеуге үйрету және оларды ажырата білу. 

    Ойынның барысы: 
Жүргізуші қарлығаш пен толықдақтың суреттерін балалар көрсетіп, әрқайсысының ерекшелігін суреттеп беруді ұсынады. Балалар бұл құстардың ерекшеліктерін суреттеп, аттарын атайды. 

    Жүргізуші: Бұл құстарды тағы қалай атауға болады? Олардың қандай пайдасы бар? (тоқылдақ-орман дәрігері, қарлығаш-адамның досы). 

Экология

№ 8 «Не қайда өседі?» 
    Мақсаты: балалардың өсімдіктер жөніндегі білімдерін бекіту, заттар арасындағы кеңістік байланыстарын анықтау дағдысын дамыту, өсу орнына қарай өсімдіктерді топтастыру. Балалардың өз бетінше ойлау қабілетін және белсенділіктерін дамыту. 

    Ойынның шарты: бақ пен бақша салынған үлкен суреттердегі бос тор көздерге жеміс-жидектерді дұрыс орналастыру. 

    Ойынның барысы: 
Ойыншылар екі топқа бөлінеді. Бір топта бақтың суреті салынған, екінші топта бақшаның суреті салынған үлкен сурет болады. Суреттер астында бос тор көздер бар. Қобдишада үлестірмелі карточкалар жатады. Жүргізушінің белгісі бойынша балалар қобдишадағы үлестірмелі карточкаларды жарысы отырып, тор көздерге орналастырады. Олардың атауын атайды. 
Экология

№ 9 «Бөлме өсімдіктері мен дәрілік өсімдіктерді ажырат» 
    Мақсаты: бөлмеде өсетін өсімдіктер мен дәрілік өсімдіктерді бір-бірінен ажырата білу, қандай мақсатта қсірілетінін анықтау. 

    Көрнекі құралдар: бөлме өсімдіктері мен дәрілік өсімдіктердің суреттері. 

    Ойынның барысы: 
Балаларға жақсы көрінетін жерге бөлме өсімдіктері мен дәрілік өсімдіктер аралас салынған сурет ілінеді. Жүргізуші балалардан бөлме өсімдігін көрсетуін сұрайды. Бір бала шығып бөлмеде өсетін өсімдіктерді көрсетеді. Екінші бала дәрілік өсімдіктерді көрсетеді. Балалардан қай өсімдік қандай мақсатта өсірілетінін сұрайды. Ойын осылайша жалғаса береді. 
Экология

№ 10 «Жапырағына қарай ажырат» 
    Мақсаты: ұқсас белгісіне қарай жапырақтарды таба білуге жаттықтыру. Балалардың сөздік қорын толықтыру, есту, қабылдау қабілетін дамыту. 

    Көрнекі құралдар: әр түрлі жапырақтар. 

    Ойынның шарты: жапырақтарды салыстыру, қай ағаштың жапырағы екенін табу. Жаңылмай тапқан бала жеңіске жетеді. 

    Ойынның барысы: 
Жүргізуші серуен кезінде балалармен аулада өсіп тұрған ағаштардың жапырақтарын жинайды. Өзіне әрбір ағаштың бір-бір жапырағын алады. Балалар жарты шеңбер жасап, жүргізушінің жанына тұрады. Жүргізуші ауладағы ағаштардың атын сұрайды. Әр ағаштың қасына барып, аттарын атайды. Жүргізуші қарағайдың жапырағын басқа ағаштардың жапырағымен салыстыруды сұрайды. Балалардың жауабына қарап, оның ине секілді екенін анықтауға болады. Қайыңның жапырағын салыстыра отырып, оның жүрекшеге ұқсайтынын анықтайды. Жапырақтарды салыстыру және атау арқылы жүргізуші балалардың ағаштар жөніндегі білім деңгейін анықтайды. Жүргізуші қолындағы жапырақтарды балаларға бір-бірден таратып береді де, өзіне бірнешеуін қалдырып қояды. Өзіндегі бір жапырақты көрсетіп, балалардан сондай жапырақты табуын талап етеді. Білімдерін бекіту мақсатында балалардағы жапырақтарды бір-бірімен ауыстырып ойнауға болады. 
Экология

№ 11 «Бұтақтағы балалар» 
    Мақсаты: бір өсімдіктің өзіне ғана тән жемістерін табу. Өзінің жұбын табу. Кеңістікті бағдарлауды үйрету. 

    Керекті құралдар: жапырақтары (бұтақтар). Көкөністер (балалар). 

    Ойынның шарты: Берілген белгіден кейін ғана жұбын іздейді. 

    Ойынның барысы: 
Ойынды қимылды ойын түрінде өткізуге болады. Балаларды екі топқа бөліп біреуіне жапырақтар (бұтақтар), таратылады, екіншісіне көкөністер (балалар). 

    Балалар, өздеріңнің жұптарыңды табыңдар, деген белгіден кейін, олар жұптарын іздейді, яғни бірінші бала мен екінші баладағы заттар бір өсімдіктікі болуы керек. Ойынның дұрыстығын «Сиқырлы қақпа» тексереді. (Ол тәрбиеші немесе балалар болуы мүмкін). Егер жұптарын дұрыс таппаса қақпа жабылады (көтеріп тұрған қолдарын төмен түсіреді). 

    Ойынды жалғастыру үшін балалар, жапырақтар мен жемістерді бір-бірімен ауыстырады. 
Экология

№ 12 «Адам және табиғат» 
    Мақсаты: адамдардың неге қол жеткізгені туралы және табиғаттың адамға бергені туралы балалардың білімдерін бекіту. 

    Керекті заттар: мазмұнды суреттер. 

    Ойын барысы: 
Бастауыш балалармен айнала қоршап тұрған заттардың адам қолымен жасалғаны немесе табиғатта болатындығы, адамдардың оны пайдаланатыны жөнінде білімдерін анықтау мақсатымен әңгіме өткізеді. Мысалы: орман, көмір, мұнай, газ табиғат заттары, үйлерді, заводтардағы, машиналарды адамдар қолмен жасайды. 

    Мазмұнды суреттерді көрсете отырып, ойыншылардан суреттегі «табиғат заттары ма, әлде адамдар жасаған ба?» - деп сұрайды. Ойын барысында бастаушы балалармен кішігірім әңгіме өткізеді. Әңгіме мазмұнында адамдар жақсы өмір сүру үшін олар табиғаттағы заттарды пайдалатыны айтылады. Орманды өрттен қорғау, бұлақтардың көзін ашу, құстарды қорғау, т.б. 

Экология

№ 13 «Қандай өсімдік екенін тап»

    Мақсаты: бір өсімдікті сипаттау арқылы табу. 

    Ойын шарты: белгілі ерекшеліктеріне қарап, сипаттағаннан кейін өсімдікті атайды. Сипаттауды белгілі тәртіп бойынша ай
ту керек. 

    Керекті құралдар: Бөлме өсімдіктері. 

    Ойын барысы: 
Өсімдік өзінің белгілі орнында тұрады. Жүргізуші бір баланы шақырып, өсімдікті сипаттап беруді ұсынады. Басқа балалар сипаттаушының суреттеріне қарай өсімдікті дұрыс табуы керек. 

    Сипаттау жолы: Діңі, сабағы, бұтақтарын (тік өседі, төмен қарап өседі, бұйраланып өседі, жіңішке немесе жуан болады (сабағы)), жапырақтарын сипаттайды (пішіні, жұмсақ па қатты ма), түсі (ашық жасыл, қанық жасыл, ала, сызықшалармен, дақтармен). Одан әрі гүлінің бар жоқтығын, бар болса қанша және түсінің қандай екенін сипаттайды. Гүлді тапқаннан соң сол тектес гүлді табуды ұсынады. 
Экология

№ 14 «Тұқымына қарай ағашын тап?» 
    Мақсаты: бүтінді бөліктері бойынша табу, кеңістікті бағдарлай білуді үйрету. 

    Керекті құралдар: қыста сақталатын ағаштардың, бұтақтардың тұқымдары және жемісі: емен, үйеңкінің әр түрлері, шетен ағашы, т.б. 

    Ойын шарты: берілген белгі бойынша тұқымына қарап ағашқа жүгіріп бару. 

    Ойын барысы: 
Ойын қыс кезінде жүргізіледі. Бастаушы балаларға тұқымдарды таратып береді. Балалар бытырап ойнап жүреді. Берілген белгі бойынша қолында қай ағаштың немесе бұтақтың тұқымы болса бала соған жүгіріп барады. Ойын соңында басқа да ағаштар мен бұталардың айырмашылықтары айталады: Бұтақтарының түсі мен құрылысы, көлемі, бүрлерінің түстері. 
Экология

№ 15 «Тамшының жыл мезгіліндегі саяхаты» 

    Мақсаты: судың жыл мезгілдеріне байланысты қасиеттері туралы түсінік беру. Сөздік қорларын молайту. (Бу, сұйық, қатты). 

    Көректі құралдар: судың жылдың төрт мезгіліне байланысты қасиеттерін бейнелейтін мазмұнды суреттер. 

    Ойын барысы: 
Тәрбиеші қыс мезгіліне байланысты судың қасиеттін түсіндіріп өтеді. Табиғат құбылыстарына байланысты судың қандай күйде болатынын айтады. (Мұз, қар, жаңбыр, бұршақ, т.б.). Тақтаға жылдың төрт мезгілін бейнелейтін суреттерді іліп, бір ойыншыны шақырады. «Мұз» дегенде ойыншы соған сәйкес жыл мезгілін көрсетеді. Судың қасиетіне байланысты айтылған сөздерге сәйкес суреттерді көрсетумен ойын жалғаса береді. 
Экология

№ 16 «Құстар» 

    Мақсаты: құстарды топтастырып, аттарын атау. 

    Керекті құралдар: қыстап қалатын және ұшып кететін құстардың суреттері. 

    Ойын шарты: Белгі бойынша құстарды екі топқа топтастыру (жыл  құстары, ұшып кететін құстар).

    Ойын барысы: 
Ойыншылар «Жыл құстары», «Ұшып кететін құстар» болып екі топқа бөлінеді. Үстел үстінде жыл құстары мен қыстап қалатын құстардың суреттері араласып жатады. Жүргізушінің белгісі бойынша, балалар өз топтарының атына сәйкес құстарды топтастырып, аттарын атайды. Бір құсты екі рет атауға болмайды. Жаңылысқан бала, ойын соңында айыбын құс туралы өлең тақпақ, жұмбақ айту арқылы өтейді. 
